
ACTA DA SESIÓN ORDINARIA CONXUNTA REALIZADA POLAS COMISIÓNS INFORMATIVAS 

PERMANENTES EN DATA 23 DE OUTUBRO DE 2025 

 
 
COMISIÓN INFORMATIVA DE PRESIDENCIA, SEGURIDADE, URBANISMO, OBRAS, SERVIZOS E 
MEDIO AMBIENTE 
 
 
A Sra. presidenta concede o uso da palabra ao Sr. Vázquez Pérez quen, unha vez concedido, responde 
ao rogo formulado por UxC respecto do mural preto do Eroski, manifesta que se intentará reparar sen 
tocar a pintura do resto do mural. 
 
Respecto dunha pregunta do BNG, en canto á reparación dos buratos na entrada da AP-9 en Cecebre, 
o Sr. Vázquez Pérez manifesta que se enviará unha solicitude a Audasa para que os tape. 
 

 
ROGOS E PREGUNTAS 

 
Rogos de UniónXCambre presentados por escrito 

 

 

“1º.- Coñecido o accidente que tivo un menor no parque do Ribadín, rogan que se faga unha inspección 
de todos os parques infantís para detectar os problemas que teñan e impulsar un contrato de urxencia 
para acabar con sucesos como estos xa que están a falar de graves riscos para a integridade dos máis 
pequenos”. 

A Sra. presidenta intervén e manifesta que acepta o rogo; que nestes momentos están coa revisión do 
parque Francisco Rodríguez e di que lle encomendou ao arquitecto que faga un estudo do resto dos 
parques para que se evalúe o seu estado. 

 

 

“2º.- O camiño que bordea o embalse na zona de Nebrixe leva con problemas dende hai tempo. 
Durante o goberno de UxC reclamaron ao Concello da Coruña o seu arranxo, por ser eles os 
propietarios del, sen que ata o día de hoxe se fixera. Por iso, rogan que se inste ao Concello de Coruña 
a tratar os arranxos precisos tendo en conta que ese camiño dá acceso a varias vivendas de veciños e 
veciñas de Cambre”. 

A Sra. presidenta intervén e manifesta que acepta o rogo; que visitou o lugar e comprobou que a roza 
está feita; o arranxo do camiño o solicitará ao Concello da Coruña; ao que a Sra. Pan Lesta manifesta 
que o o concello xa ten a petición; que a fixo e enviou ela. 
 
 
 
“3º.- Tendo en conta a problemática que presenta a polideportiva do Temple e os problemas que está 
acarreando á comunidade educativa do Graxal, rogan que se contrate por vía de urxencia os traballos 
precisos para solventar esa situación e reabrir o antes posible dita instalación”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que se fixo unha memoria, un estudo, se iniciou un expediente e, en breve, se efectuará a contratación. 
 
 
 
“4º.- Visto que existen múltiples obras pendentes de licitar e de adxudicar que cuxos proxectos 
quedaron aprobados ou preparados para continuar coa súa tramitación e tendo en conta que son obras 
que se financian co plan de obras e servizos da Deputación, rogan que se traslade a todos os grupos a 
situación na que se atopan ditos expedientes (fase de tramitación, data previsible de adxudicación ou 
licitación así como os prazos nos que hai que ter executado e xustificada a subvención provincial)”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo; que o enviará por correo, así como tamén o convenio co Concello de Culleredo. 
 
 
 
“5º.- Visto o risco de derrubamento que ten o muro de campo de fútbol dos Pinares, de Brexo-Lema e 
tendo en conta que a obra licitada polo goberno de UxC quedou deserta por falta de licitadores. A 
solución presentada por UxC era tirar bloque, montar unha viga de coroación do muro de contención e 
enriza facer un cerramento de malla continuando o que hai. 
 
Por todo isto, rogan que de forma urxente a fin de evitar a súa caída se contrate por emerxencia a obra 
e, en primeiro lugar, de forma inmediata ao derrubamento controlado do muro”. 
 
A Sra. presidenta intervén e manifesta que o enxeñeiro está a revisar o proxecto, que quedou deserto, 
para completalo e licitalo canto antes. 
 
 
A continuación, a Sra. presidenta manifesta que o rogo número 3 presentado para a Comisión 
Informativa de Economía, Facenda, Contratación, Réxime Interior e Desenvolvemento Económico 
pertence a esta Comision de Presidencia, Seguridade, Urbanismo, Obras, Servizos e Medio Ambiente. 
 
 
 
“3º.- Cónstanlles que non se está a responder en tempo e forma nin aos xulgados nin a Valedora do 
Pobo, polo que rogan que se dea resposta en tempo e forma ás diferentes entidades que están a 
reclamar documentación ao Concello de Cambre”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

Rogos do PsdeG-PSOE presentados por escrito 

 

 
“1º.- Dende a acta da Xunta de Goberno Local do pasado 15 de xullo, agás erro pola súa parte, o grupo 
municipal Socialista non recibíu ningunha máis. Entenden que as actas se elaboran de forma case 
inmediata, polo que solicitan que se lles fagan chegar en prazo e de maneira regular, evitanto o seu 
envio acumulado e conxunta de varias xuntas á vez. 
 
Non consideran aceptable ter coñecemento dalgúns asuntos tratos nas Xuntas de Goberno a través das 
redes sociais, especialmente cando se trata de temas que, ademais, xa foron tratados nos plenos por 
outros grupos políticos”. 
 
 
 
A Sra. presidenta intervén e manifesta que acepta o rogo e pide desculpas. 
 
 
 “2º.- A rúa Pígara é unha das rúas máis transitadas por pais e nenos que se dirixen ao colexio do 
Graxal. Sen embargo, nesta rúa poden encontrarse con todo tipo de sucidade e un céspede incipiente 
que dificulta o paso e afecta á seguridade e a limpeza da contorna. 
 
Rogan que se limpe e adecente a citada rúa, deixándoa en condicións axeitadas, ao igual que se fixo en 
parte da rúa Constitución, para a satisfacción e seguridade dos veciños”. 
 
A Sra. presidenta intervén e di que acepta o rogo; di que o sábado pasado pola mañá membros do 
equipo de goberno inspeccionaron a zona para enviar a brigada e a Légamo. 
 
 
 
Rogos do Bloque Nacionalista Galego presentados por escrito 

 
 
“1º.- Seguen sen ter traslado das comunicacións a outras administracións, como así foi aceptado polo 
equipo de goberno. 
 
Vénse, de novo, na obriga de reiterar o problema da estrada de titularidade da AP9 no lugar do Pazo, 
en Cecebre, para o seu arranxo. Pasan os meses e os anos, dende que UxC estaba no goberno, e as 
fochancas medran, polo que deben solicitar: 
 
Que, de xeito subsidiario, se arranxe dito tramo, e que se lle requira a Audasa o seu pagamento. Así 
mesmo, se lles dea traslado da reclamación enviada ao responsable do seu mantemento”. 
 
A Sra. presidenta intervén e manifesta que dende Audasa piden a localización exacta para podelo 
xestionar. 

“2º.- No lugar do Pontido na parroquia de Sigrás, número 18, existen colectores que resultan 
insuficientes para a poboación alí existente. É polo que solicitan que se lle dea traslado ao Consorcio 
das Mariñas para que amplie o número deles para cubrir as necesidades do rueiro”.  
 
A Sra. presidenta intervén e manifesta que acepta o rogo. 
 
 
 “3º.- Por terceira vez vén de expoñer que o local social do Apeadoiro de Cecebre ten as herbas sen 
cortar, árbores secos, ídem. Isto dá unha imaxe penosa, tendo en conta que pola xira que fixo esta 
concelleira, no resto do concello os locais propios, non aparecen con tanta desidia. Por terceira vez 
solicito que, de xeito inmediato, e por xustiza, se manteña o exterior do local mencionado”. 
 
A Sra. presidenta intervén e manifesta que acepta o rogo e di que pide desculpas. 
 
 

 

“4º.- En vista da vindeira aprobación dos orzamentos da Xunta, e dado que as beirarrúas que van dende 
Quintán en Cecebre ata Bribes superada a presa no  se levan a cabo, solicitan que se solicite á Xunta 
de Galicia, en mans do goberno do PP, como así é tamén o de Cambre, para que se inclúa partida 
orzamentaria para o proxecto como para a execución delas”. 
 
A Sra. presidenta intervén e manifesta que acepta o rogo e dará traslado. 

 
 

“5º.- Así mesmo, e seguindo coa solicitude anterior, solicitan que se solicite o pintado dos pasos de 
peóns nas parroquias onde hai movemento veciñal, para mellorar a seguridade nos cruzamentos de 
vías de titularidade autonómica. 

A Sra. presidenta intervén e di que están niso. 

 

 
Rogos de Alternativa dos Veciños presentados por escrito 

 
A Sra. presidenta intervén e manifesta que considera que este rogo presentado é unha pregunta; polo 
que se tratará como pregunta. 
 
 
Preguntas de UniónXCambre presentadas por escrito 
 
 
“1ª.- Na mañá do pasado sábado 18 de outubro dous camións de bombeiros desprazáronse a unha rúa 
do municipio tras recibir aviso do 112 ante o risco de caída dun farol. O operativo intervíu para evitar 
danos persoais e materiais, mais, segundo consta, se intentou de maneira reiterada contactar coa 
alcaldesa, co tenente de alcaldía e con outros teléfonos municipais sen obter resposta, malia tratarse 
dunha incidencia que afectaba directamente á seguridade pública. Finalmente, ante a imposibilidade de 

localizar a ningún membro do goberno municipal, os bombeiros chamaron á Garda Civil, que se 
desprazou para actuar como testemuña da situación e das medidas adoptadas.  
 
Este feito provoca unha evidente preocupación entre a veciñanza, pois evidencia nunha falla de 
resposta institucional inmediata ante un risco que podería ter sido de maior gravidade, e fai dubidar da 
existencia dun protocolo de garda política ou dun sistema de localización eficaz para emerxencias. 
 
Preguntan á alcaldesa como pode ser que non se consiga localizar vía telefónica a ningún responsable 
do goberno nunha situación como esta?”. 
 
A Sra. presidenta intervén e manifesta que sempre atende as chamadas do 112; mesmo á unha da 
madrugada, mesmo as dúas de madrugada; que se esa chamada non puido ser atendida, di que o 
lamenta e pide desculpas. 
 
 
 
“2ª.- Poden confirmar que en novembro se van a executar as obras do POS pendentes de adxudicación 
tal e como se lle está a transmitir por parte do concelleiro de deportes en relación coas da pista da ría e 
do parque Francisco Rodríguez?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que respecto da pista da ría si agora en novembro; polo que respecta do parque infantil, non. 
 
 
“3ª.- Cal é a actuación que se vai facer de forma inmediata na pista polideportiva de xunto ao Eroski?” 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que, como saben, non dispoñían de técnicos municipais ata hai moi pouco; que neste caso, se fixo un 
expediente para cambiar o valado da pista e agora están coa contratación. 
 
 
 
 
“4ª.- Fíxose xa o estudo técnico da polideportiva do Graxal?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que si. 
 
 
“5ª.- Nas comisións informativas do mes de setembro, UxC formulou unha pregunta ao goberno sobre o 
prazo previsto para realizar as rozas nos camiños municipais, dado que en determinadas zonas a 
vexetación impedía practicamente a circulación de vehículos. Nese momento a alcaldesa respondeu 
que os traballos de roza comezarían a finais de setembro. Deron comezo esos traballos de roza nas 
datas anunciadas, e de non ser así, cando está previsto que se leven a cabo?”. 
 
A Sra. presidenta intervén e manifesta que o atraso se debeu a que faltaba unha documentación; agora, 
neste momento, están a revisar o plan de rozas; di que eses 12 km. que vai rozar a Xunta de Galicia hai 
que dicirlle onde son exactamente, e pensa que a finais deste mes ou comezo do seguinte estará en 
funcionamento. 

Preguntas do PSdeG-PSOE presentadas por escrito 
 
A continuación, a Sra. presidenta concede o uso da palabra ao Sr. Alcantarilla Rei quen, unha vez 
concedido, manifesta que respecto da primeira pregunta en relación co diálogo e comunicación cos 
representantes dos/as traballadores/as co concello ten constancia que se retomaron as conversas, polo 
que non le a citada pregunta. 
 
A Sra. presidenta intervén e manifesta que tivo unha reunión cos representantes e chegaron á mellor 
solución. 
 
 
 
“2ª.- Ata o de agora, cando era necesario material para reparacións urxentes, o Concello de Cambre 
contaba coa colaboracion da ferretería Vila de Cambre e a ferretería Méndez que, a pesar de non ter 
cobrado, seguían subministrando material. 
 
Sen embargo, segundo as súas informacións, ambos establecementos deixaron de proporcionar 
material debido ao impagamento das facturas. 
 
Como está a obter o Concello de Cambre o material necesario nestes momentos para atender 
reparacións urxentes e garantir o mantemento dos servizos municipais?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que estas ferreterías tiñan facturas acumuladas dende hai moito tempo; que están intentando poñerse 
ao día tanto na conformidade como fiscalización e posterior pagamento; que no caso da Ferretería Vila 
de Cambre, hai varias facturas por importe de 2.000 euros, que xa estaban aprobadas e soamente 
están pendentes de pagamento e que este se atrasou debido aos cambios que tiveron en Intervención; 
di que o resto das facturas pendentes se están a revisar, a conformar, entre elas, as de Ferretería 
Méndez; di que no caso desta ferretería non ten constancia de que haxa manifestado que non van a 
seguir proporcionando material. 
 
 
 
 
“3ª.- No pleno de agosto presentaron unha pregunta respecto da porta do local sociocultural de Bribes, 
que foi forzada o día 27 de abril. No seu momento se lles respondeu que se revisaría e que se amañaría 
o antes posible. 
 
A día de hoxe, a porta segue sen ser reparada. A que se espera para solucionar este problema, a que 
se produza outro incidente ou un novo dano?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que o incidente foi o día 27 de abril; que unha vez que ela se incorporou se tivo que por ao 
tanto, que custa traballo conseguir varios orzamentos, que hai que redactar unha memoria minuciosa; di 
que faltan os orzamentos. 
 
 
“4ª.- Comeza a ser aburrido o tema, pero non lles deixan máis remedio que seguir insistindo neste 
asunto, como en moitos outros. 

Neste caso, volven a preguntar en que estado se encontra o contrato de limpeza?. Esta pregunta poden 
facela extensible a outros contratos: o da auga, o de mantemento de marquesiñas, o de parques e 
zonas verdes... e así, ata o infinito e máis alá”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que respecto do contrato de limpeza de edificios, se iniciou expediente o día 16 de febreiro de 2024, 
anos despois de que o contrato estivera en precario; que se realizou un informe por parte de Secretaría 
o día 27 de marzo de 2024 e por Intervención o día 10 de abril de 2024; naquel momento a responsable 
a Sra. Pan Lesta non ditou providencia de continuidade ata o día 18 de decembro de 2024, é dicir, oito 
meses despois; que con data 17 de xaneiro de 2025 a secretaria emitíu o informe correspondente en 
relación con outro prego; que non se realizou ningunha actuación ata catro meses despois, o día 16 de 
maio o enxeñeiro técnico industrial asinou un prego de prescricións técnicas, o cal non corrixía os 
extremos informados por secretaría e intervención desfavorablemente; que se encargou a un enxeñeiro 
que revisara este prego, pero di que o citado enxeñeiro cesou; dende entón e ata que se incorporou 
persoal técnico hai unhas semanas, non se recuperou o expediente e agora o están a tramitar. 
 
 
Preguntas do Bloque Nacionalista Galego presentadas por escrito 
 
 
 
“1ª.- Cal foi o resultado da xuntanza mantida coas asociacións por parte da Alcaldía?”. 
 
A Sra. presidenta intervén e manifesta que foi unha xuntanza positiva, se falou sinceramente, 
claramente; que se lles invitou a vir ao concello e ver os seus expedientes; as asociacións manifestaron 
a súa preocupación, o seu enfado e a súa decepción lóxica; por parte da Alcaldía se lles expuxo a 
situación real e actual do concello e di que están a facer o que poden dentro das posibilidades que 
teñen. 
 
 
 
 
“2ª.- Chéganlles a nova dun veciño que solicitou o corte dunha estrada por unha obra en execución, 
onde a policía puxo sinais e non lle pediron que aboara ningunha taxa. Aos poucos meses un familiar do 
anterior solicitou o mesmo e lle cobraron 110 euros. Poden aclarar a que se debe ese dobre trato?.  
 
A Sra. presidenta intervén e manifesta que solicitou información ao respecto, di que non lla deron e que 
se despistou; que cando saía da comisión, preguntará e informará sobre isto, e pide desculpas. 
 
 
 
“3ª.- Poden poñerlles ao día en que situación está o remate do parque Ramón Barba?. A veciñanza non 
merece esta situación”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que en relación con esta obra, como xa comentou no seu momento, no mes de maio tiveron unha 
reunión coa dirección de obra, a empresa que leva a cabo a obra e técnicos municipais; que houbo que 
facer unha revisión dos modificados do proxecto; está o técnico con isto e en contacto coa empresa 
para que corrixa algúns dos puntos concretos do informe dos modificados que se fixeron. 

A Sra. presidenta concede o uso da palabra ao Sr. González Leirós quen, unha vez concedido, 
manifesta que o seu grupo tiña unha proposta respecto disto que era non facer ningún proceso de 
modificado, dado que este levaría seis ou sete meses en tramitarse e executarse. 
 
A Sra. presidenta concede o uso da palabra ao Sr. Vázquez Pérez quen, unha vez concedido, aclara 
que máis ben o que se dixo que se o único problema eran eses mil setecentos euros para levar a cabo 
o traslado dese cadro eléctrico, se fose necesario en última instancia o concello se faría cargo, pero a 
dirección de obras e os técnicos aínda o estan a mirar e están a estudar cal é a mellor solución. 
 
 
“4.- Se solicitaron de novo a dotación de marquesiñas, ben para substituír as que están en mal estado, 
así como poñer novas como se ten solicitado de xeito reiterado onde non as hai?”. 
 
A Sra. presidenta intervén e manifesta que aínda non estudaron este tema. 
 
 
 
  
“5ª.- En que punto está o tema do depósito na parroquia de San Pedro, para dar solución ao problema 
da auga?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que en relación con este depósito de auga que se quere instalar na parroquia de Nos, onde o concello 
cedeu os terreos para poder realizado, agora mesmo, non ten ningunha novidade ou avance ao 
respecto, que hai unha reunión pendente co director de Emalcsa e cando saiba algo máis concreto o 
comunicará por correo. 
 
 
Preguntas da Alternativa dos Veciños presentadas por escrito 
 
 
“Vistas as recentes publicacións en redes e en prensa nas que se di que a alcaldesa e o tenente de 
alcaldesa fixeron entrega na Subdelegación do Goberno de 174 peticións para que AENA adopte 
medidas para insonorizar as súas casas, rogan que se informe de como foi todo o proceso. 
 
Por que foron a alcaldesa e o tenente de alcaldesa a presentar as peticións?”. 
 
Se foron en calidade de alcaldesa e tenente de alcaldesa, representando a todos os veciños, por que 
foron con carpetas do PP?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que esta iniciativa xa a comezou o seu grupo municipal cando era oposición en febreiro deste ano unha 
reunión cos veciños do Temple, e se explicou a situación e as iniciativas a realizar, e facilitaron estes 
escritos para que os cumprimentaran e asinaran; que en canto se recolleron estes escritos, os 
presentaron e xa eran goberno, co que foron como alcaldesa e primeiro tenente de alcaldesa; polo que 
respecta de porque foron con carpetas do PP, di que o escrito o presenta o Partido Popular como grupo 
municipal, consta o logo do Partido Popular porque o presenta o grupo municipal do Partido Popular, 
isto se iniciou como grupo municipal e o saben todos os veciños que o presentaron. 

A Sra. presidenta intervén e manifesta que quere facer unha aclaración que é que cando fixeron esta 
iniciativa e reunión se publicou nos medios e se explicou aos veciños. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que a situación do tema de aviación civil é que se aprobou o plan de aviación; que hai un 
compromiso escrito por parte do Ministerio que se vai crear unha comisión de seguemento dese plan. 
 
 
 

COMISIÓN INFORMATIVA DE ECONOMÍA, FACENDA, CONTRATACIÓN, RÉXIME INTERIOR E 
DESENVOLVEMENTO ECONÓMICO 
 
 
ROGOS E PREGUNTAS 

 

Rogos de UniónXCambre presentados por escrito 

 

 “1º.- Rogan que se lles faga chegar un informe sobre os labores que está a realizar o persoal eventual”. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que os labores que realiza o persoal eventual son, como especifica a súa resolución de nomeamento, 
funcións de confianza e asesoramento para o goberno nos distintos departamentos. 

 
 

“2º.- Rogan que se lle remitan á maior brevidade posible o listado das dúascentas facturas que 
asegurou o concelleiro de Economía e Facenda que foron conformadas polos departamentos dende o 
21 de abril así como o importe detallado delas. A unha petición de UxC lonxe de enviar copia, se lles 
comunica que poden pasar a velas nunhas datas concretas”. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que como se especifica no rogo xa se lles facilitou o acceso a estas facturas ante a solicitude que 
presentaron; que se non están conformes, poden recorrer; di que non se acepta o rogo. 

 
 
 
“4º.- Visto que se aprobou en xaneiro de 2025 o plan de contratación anual do Concello de Cambre, 
rogan que se remita a todos os grupos a situación na que se atopan todos os expedientes que alí se 
recollen”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 
 
 
 
Rogos do PSG-PSOE presentados por escrito 

“1º.- O responsable das áreas de Urbanismo e Réxime Interior, segundo as informacións das que 
dispoñen, cumpre os requisitos para poder xubilarse proximamente. Entenden que, dada a importancia 
deste posto, estará prevista a súa substitución. 

Rogan que, aproveitando esta circunstancia, se separen as áreas de Urbanismo e Réxime Interior, xa 
que consideran que ambas son demasiado amplas e con competencias moi distintas como para ser 
xestionadas por unha sola persoa. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo e di que coincide en que ambas áreas deben ser independentes polo volume de 
traballo que soportan. 
 
 

 

“2º.- En marzo de 2026 remata o contrato dunha das auxiliares administrativas da Área de Servizos 
Sociais. Trátase dun posto fundamental para o correcto funcionamento do departamento, polo que 
queren saber que medidas se teñen previstas para evitar que a área se quede sen este recurso tan 
necesario. 

Rogan que se planifique coa suficiente antelación a cobertura deste posto e que non se repita a 
situación vivida coa traballadora social, cuxo posto finalmente se perdeu por falta de previsión e 
neglixencia, xa que, pese a que se lles respondeu no seu momento que “se estaba niso”, non se fixo 
absolutamente nada”. 

 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 
 

 
Rogo do PsdeG-PSOE presentado oralmente 

 

 

- Roga que se lle remitan á maior brevidade posible o listado das dúascentas facturas que asegurou o 
concelleiro de Economía e Facenda que foron conformadas polos departamentos dende o 21 de abril 
así como o importe detallado delas. 

 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non acepta o rogo; di que se contestará nas vindeiras comisións. 
 

Rogos do Bloque Nacionalista Galego presentados por escrito 

 
 

“1º.- Respecto das revisións de oficio levadas a cabo, solicitan que se lles dea traslado en detalle cales 
son e en que proceso se atopan”. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

 

 “2º.- A elaboración da RPT, feita de xeito vertical con funcionarios/as das categorías máis altas, 
excluíndo da participación a outros/as traballadores/as non parece moi democrática nin transparente. É 
polo que solicitan que se artellen os mecanismos procedentes para que a representación sexa plural e 
igualitaria incorporándose traballadores/as de todas as categorías posibles”. 

 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que a elaboración desta proposta é un documento técnico; que está todo o persoal técnico necesario 
para poder realizala, como é, por exemplo, o xefe da área de Réxime Interior, un técnico de admon 
xeral do ámbito xurídico, intervención, secretaria, tesoreira e un coordinador de actividades deportivas e 
culturais polo que di que non acepta o rogo. 

 

A Sra. presidenta concede o uso da palabra ao Sr. Mallo Castro quen, unha vez concedido, manifesta 
que está de acordo con este rogo do BNG. 

A Sra. presidenta intervén e manifesta que considera que este é un documento tan vital para este 
concello que ten que estar en mans de xente cualificada, de máis alto nivel e rango para a súa 
elaboración, cantos máis coñecementos e maior experiencia maior resultado se obterá. 

A Sra. presidenta concede o uso da palabra á Sra. Prieto Lamas quen, unha vez concedido, manifesta 
que tamén o seu grupo apoia o rogo do BNG. 

 

A Sra. presidenta concede o uso da palabra á Sra. Lauda Fernández quen, unha vez concedido, 
manifesta que apoia o rogo do BNG. 

 

 

 “3º.-  O plan de recursos humanos e plan de emprego permitiría desbloquear o departamento de 
persoal, permitindo actualizar as listas, cubrir vacantes e elaborar bases. Esta ferramenta está para ser 
útil, e resulta inexplicable que este goberno non o teña en conta e non o poña en práctica. Diante disto,  
solicitan que se leve a efecto este plan para desbloquear a situación que sofre o persoal deste 
concello”. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que un posible plan de recursos humanos xa se valorou; di que hai outras necesidades urxentes a curto 
prazo e o plan de emprego non é o máis viable neste momento; en concreto, respecto da actualización 
de listas, cubrir vacantes e elaborar bases di que hai uns días se asinou un convenio co Concello de 
Culleredo e haberá unha persoa que xa se vai a encargar disto; que o plan de emprego sería a longo 
prazo e agora mesmo non soluciona os problemas a curto prazo; di que non acepta o rogo pero que 
está aberto a que se presentan unha proposta de plan de emprego se examinará. 

 

 
Rogo de Alternativa dos Veciños presentados por escrito 

 “1º.- Rogan que se retomen as conversas/negociacións cos representantes dos traballadores en busca 
de devolver un mínimo de paz social a este concello”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que xa se retomaron as conversas. 
 
 
Preguntas de UniónXCambre presentadas por escrito 
 
 
“1ª.- En que situación se atopa o prego de limpeza de instalacións municipais ao que se lle estaba 
facendo uns arranxos segundo o concelleiro hai uns meses?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que respecto do prego de limpeza de instalacións municipais se remite ao que anteriormente dixo. 
 
 
“2ª.- En que situación se atopa o prego de zonas verdes que tamén tiña que ser modificado?”. 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que está un pouco máis ou menos na mesma situación que o prego de instalacións; que se deron as 
instrucións ao persoal de obras e servizos para a súa revisión dos informes correspondentes e cambios 
necesarios. 
 
 
“3ª.- Cal é o período de pagamento a provedores do terceiro trimestre de 2025?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que aínda non pode facilitar este dato; que están intentando poñer a contabilidade ao día, canto antes; 
que cando teña o dato o facilitará. 
 
 
“4ª.- UxC solicitou os nomeamentos do persoal eventual e, salvo erro, non foi enviado o de dona María 
Luisa Fernández Santín. Está nomeada esta persoa como persoal eventual?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que si está nomeada; que se comprobará e se enviará e pide desculpas por non o ter enviado. 
 
 
 
“5ª.- UxC aprobou unha oferta pública de emprego do 2022 na que se incluía unha praza de 
bibliotecario-arquiveiro e otura de axente de protección civil. A pesar de que ambas prazas foron 
publicadas no DOG, a día de hoxe ningunha das dúas prazas foi cuberta nin consta a incorporación 
efectiva do persoal seleccionado. Van desenvolver estes procedementos antes de que remate o ano?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que a súa intención é levar a cabo canto antes todos os procesos selectivos que están pendentes. 
 
Preguntas do PsdeG-PSOE presentadas por escrito 

 “1ª.- Informouse que a Policía de Cambre e Protección Civil non están a cobrar as horas extras, 
indicándoselles que as gozarán en tempo libre. Como se compensa, entón, aos reforzos que veñen 
doutros concellos por esas horas extras? Tamén en tempo libre ou se lles paga doutra xeito?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que ao persoal funcionario do Concello de Cambre que realice horas extras como é a policía e 
protección civil se lles compensa de conformidade co establecido no acordo regulador con tempo libre; 
que aos funcionarios doutros concellos, ao non ser persoal ao seu cargo non se pode aplicar o acordo 
regulador e di que se lles paga. 
 
 
 “2ª.- Segundo a Lei 20/2021, de 28 de decembro, de medidas urxentes para a redución da 
temporalidade no emprego público, o obxectivo é reducir a taxa de temporalidade ao 8% nas 
administracións públicas. Sen embargo, no Concello de Cambre a taxa de temporalidade se acerca ao 
30%. Que accións concretas se están a tomar para cumprir con esta lexislación e reducir a 
temporalidade no Concello de Cambre?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que a fórmula máis rápida neste momento é levar a cabo todos os procesos selectivos que están agora 
pendentes do anos 2022, 2023 e 2024. 
 
 
“3ª.- Unha vez máis presentan neste salón de plenos a seguinte cuestión, que entenden se lles 
responderá da mesma maneira que en ocasións anteriores. Sen embargo, seguen a insistir dada a 
gravidade da situación económica pola que atravesa o Club Ciclista de Cambre. Cando pensan, dunha 
vez por todas, efectuar o pagamento correspondente a este club?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que o Club Ciclista de Cambre, ao igual que outras asociacións e clubs, leva moito tempo sen cobrar 
esas subvencións; que están en situación moi precaria, como xa lle manifestaron e ten constancia disto, 
e di que se tramitará canto antes. 
 
 
 
“4ª.- Sen cambiar de tema, non soamente o Club Ciclista de Cambre ten pagamentos pendentes, senón 
que todas as asociacións e o resto de clubs deportivos se encontran na mesma situación. Por isto, 
preguntan de novo: teñen pensado pagar o que se lles debe ou van a seguir ignorando a situación 
destas entidades e burlándose delas?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que quere aclarar que non se está a burlar de ningunha asociación e de ningunha entidade; que levan 
pendentes de axudas e subvencións dende hai uns anos; que teñen toda a razón. 
 
 “5ª.- E seguen cos pagamentos pendentes, cando se van a aboar as bolsas de deportistas que aínda 
están sen recibir o seu pagamento?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que están a revisar caso por caso; que debido á escaseza de persoal nos distintos departamentos, se 
intentará canto antes. 

Preguntas do Bloque Nacionalista Galego presentadas por escrito 
 
“1ª.- En que punto se atopan as conversas cos representantes dos/as traballadores/as cara a unha 
negociación-solución ao gravísimo problema que veñen tendo, que agora se ve incrementado por non 
recibir o importe da nómina, como viña sendo habitual arredor do día 28?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que en canto ao estado das conversas cos representantes dos/as traballadores/as, o que xa se dixo 
anteriormente, que onte se retomaron as conversas; que o departamento de réxime interior está coa 
elaboración das nóminas e que están a intentar que se fagan canto antes. 
 
 
 
“2ª.- Que pensan facer ao respecto da carreira horizontal dos/as traballadores/as do noso concello?”. 
 
A Sra. presidenta intervén e manifesta que presentará a súa proposta para darlle trámite para os 
correspondentes informes. 
 
 
 
COMISIÓN INFORMATIVA DE SERVIZOS SOCIAIS, EDUCACIÓN, CULTURA, MOVEMENTO 
ASOCIATIVO, TURISMO, PATRIMONIO, SANIDADE, DEPORTES E XUVENTUDE  
 
 
ROGOS E PREGUNTAS 

Rogo de UniónXCambre presentado por escrito 

 

 “1º.- Visto que na fin de semana do 18 e 19 de outubro houbo momentos nos que non houbo conserxes 
nos campos de fútbol mentres había actividades. Rogan que se cubran os horarios nos que hai 
actividades nas diferentes instalacións municipais”. 

 

A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que acepta o rogo. 
 
A seguir, a Sra. presidenta concede o uso da palabra ao Sr. Barrientos Morales quen, unha vez 
concedido, pregunta como está o tema do ascensor do campo de fútbol do Dani Mallo; ao que o Sr. 
Vázquez Pérez di que está pendente que o técnico comprobe o orzamento. 
 
 
 
Rogos do Bloque Nacionalista Galego presentados por escrito 

 
 
“1º.- As bibliotecas municipais, teñen de propio o nome, pero non o servizo á cidadanía, posto que non 
manteñen uns horarios que permitan á veciñanza manter unha calendarización que lles permita a súa 



 

 15 

formación no estudo. É polo que solicitan que, dunha vez, se teñan abertas en horarios propios que 
permitan o seu uso como tales bibliotecas municipais”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que ela non pode garantir os horarios, dado que hai cinco auxiliares de biblioteca para tres 
bibliotecas, e isto é a realidade que hai agora neste momento. 
 
 
A Sra. Prieto Miramontes intervén e pregunta se non hai ningunha fórmula para contratar por outra vía. 
 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non o sabe. 
 
 

“2º.- Respecto da dotación das bibliotecas, teñen coñecemento que non se dotan de novos libros, polo 
que os/as usuarios/as vénse moi mermados para o seu acceso á cultura escrita, e cando se poñen en 
contacto coa concellería solicitando horarios axeitados, non reciben resposta, inaudito!. Non é de recibo 
que o que foi a rede de bibliotecas se manteña con esta desidia, que retrata moi ben o estado da nosa 
cultura. Por todo o exposto, solicitan que se acheguen libros coas novidades que enriquezan as 
bibliotecas e, por tanto, á veciñanza de Cambre”. 

 

A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que se intentou acollerse a unha serie de subvencións para dotar de novidades editoriais en 
galego e outros para as tres bibliotecas municipais; que debido a non existencia de crédito e ao prazo 
de xustificación de subvencións, segundo informes, se renunciou a estas axudas. 
 
 
 
“3º.- O problema dos locais municipais referíndose ao uso por parte de asociacións non rexistradas e as 
actividades desenvoltas neles, tráelles, de novo, a solicitar un verdadeiro listado actualizado, onde 
nomeadamente aparezan as asociacións e as actividades que se levan a cabo neles”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que se está a traballar nisto e di que acepta o rogo. 
 
 
“4º.- clubs de lectura, clubs de lectura, clubs de lectura. Sabe a señora concelleira o que é iso?. Vostede 
na derradeira comparecencia ao respecto, dixo que había outras alternativas e que se precisaba unha 
moderadora. Iso fuxe da verdade, pois non existen clubs de lectura municipais, e si había unha 
moderadora perfectamente capacitada, que era contratada por un importe moi baixo, totalmente 
asumible polas nosas arcas. Diante de todo isto, piden, solicitan, rogan e esixen que, de inmediato, e 
antes de que o inverno se nos veña enriba, se poñan en funcionamento, e así se lles comunique as 
persoas que acodían a eles”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que dende o ano 2023 non existen os clubs de lectura, mesmo hai unha publicación na xornal 
La Opinión onde os dous clubs que habían reclamaban poder continuar; di que lle encantaría poder 
organizalos, pero agora mesmo non se pode permitir. 

A Sra. Prieto Miramontes intervén e manifesta que está en desacordo, que si se pode permitir 
económicamente, e non entende como non é posible. 
 
A Sra. presidenta intervén e manifesta que se estudará e avaliará; di que acepta o rogo. 
 
A seguir, a Sra. presidenta concede o uso da palabra á Sra. Varela Germade quen, unha vez 
concedido, manifesta que si é certo que había unha moderadora e que había unha problemática á hora 
de contratala, pero por cuestións técnicas; que se deixou enriba da mesa unha proposta de Unión por 
Cambre para recuperalos. 
 
 
 “5º.- As colonias felinas, segundo a nosa información seguen sen ter solución, e todos/as coñecen o 
que significa “as xaneiras” onde as preñeces das gatas que non están esterilizadas van facer aumentar 
aínda máis o problema. Vostedes como goberno son responsables desta situación e o tempo vai 
correndo sen solución. Por unha vía ou por outra, están obrigados a asumir a solución pero xa!. Así que 
solicitan que lle dediquen xa os recursos necesarios que descarguen as tarefas e os gastos as 
voluntarias, que bastante fan ata o de agora. 
 
A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que as voluntarias queren crear unha asociación, onde cada voluntaria se faga cargo de cada 
colonia en cada zona e que están a estudar como o van a facer; que presentarán escrito por Rexistro e 
queren solicitar un local onde poder atender aos gatos para que se recuperen. 
 
 
 
“6º.- O contrato do servizo de axuda a domicilio está (segundo teñen entendido) xa adxudicado, e con 
diminucións no pagamento das horas ás traballadoras. Tívose, de novo, en conta a baixa económica 
para a adxudicación, cando é sabido que ese punto non se debe tomar como preferente, senón a 
calidade. Solicitan que se lles dea traslado do contrato coas súas especificacións”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que respecto da documentación da proposta do servizo de axuda no fogar, xa do anterior goberno que 
presentou ao pleno se avaliou, se debateu e continuou coa súa tramitación; con respecto do punto en 
que está actualmente, di que se requiríu á empresa unha documentación, que xa presentou, e se está a 
comprobar se cumpre ou non cumpre con todo o requirido para poder adxudicar. 
 
  
Preguntas de UniónXCambre presentadas por escrito 
 
 
“1ª.- Tendo coñecemento de que non se vai a levar a cabo a Semama Micolóxica, o goberno vai 
contribuír a que se poida facer a exposición de cogomelos por parte da Asociación Andoa?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que tivo reunións con eles e di que si. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que quede aclarar, respecto desta asociación que falaron dende alcaldía con eles para poder organizar 
a exposición e di que se procurará facelo con máis tempo para o ano seguinte. 

 “2ª.- Durante os gobernos de UxC fixéronse solicitudes de reunións co que era no seu momento o 
delegado territorial de Educación para tratar as necesidades dos colexios públicos sen que recibise a 
ningún dos alcaldes de UxC, polo que ditas necesidades foron solicitadas por escrito en varias ocasións 
sen recibir ningunha resposta. Agora, coa chegada do PP ao goberno, o xefe territorial de Educación 
visitou os colexios de Brexo-Lema e Sigrás comprometéndose a facer unhas obras. Poden explicar o 
acordo ao que se chegou coa Xunta en materia de colexios, que melloras vai a executar a Xunta e cales 
o Concello?”. 
 
A Sra. presidenta intervén e manifesta que no colexio Torrente Ballester, por parte do Concello se 
realizou obras da brigada que o director considerou oportuno dentro das súas posibilidades; por parte 
do xefe territorial da Xunta este indicou ao director do colexio que no mes de xaneiro ou febreiro o 
chame para sinalar as obras e necesidades a realizar, di que este foi o compromiso da Xunta. 
 
A Sra. presidenta continúa a dicir que no colexio Emilio González López a Xunta amaña os baños, 
cambia a porta de entrada, cambia o aire acondicionado e reparacións que a directora considere; que 
por parte do concello se arranxará o canalón. 
 
 
 “3ª.- Solicitáronse as demandas que se veñen facendo dende hai anos para o resto dos colexios?”. 
 
A Sra. presidenta intervén e manifesta que no resto dos colexios queda para unha segunda visita do 
xefe territorial. 
 
 
 
“4ª.- O 3 de febreiro de 2025 o anterior goberno de UxC levou a pleno e aprobou o novo prego do 
contrato de axuda a domicilio SAF para a súa licitación pública. Dado que este contrato é fundamental 
para garantir a continuidade e a calidade do apoio domiciliario ás persoas maiores e con dependencia, 
resulta indispensable coñecer en que punto se atopa actualmente o procedemento, así como cal será o 
calendario estimado para a súa licitación. Cando prevé o goberno municipal darlle saída formal á 
licitación do contrato?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que é unha prioridade adxudicalo canto antes, xa que está cunha segunda prórroga, e, xa como dixo 
anteriormente, se requiríu á empresa unha serie de documentación que se está a comprobar. 
 
 
 
“5ª.- A xuntanza do maior é un acto de especial relevancia para a veciñanza de Cambre, ao constituír 
un encontro destinado a recoñecer a contribución das persoas maiores ao desenvolvemento social, 
cultural e comunitario do concello. Este evento, ademais, favorece a participación activa do colectivo de 
maiores e reforza os vínculos interxeracionais, sendo por iso de interese público coñecer a súa 
planificación. Podería indicar o goberno municipal a data prevista para a citada celebración?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que non ten data prevista; primavera, pero non ten data concreta. 

Preguntas do Bloque Nacionalista Galego presentadas por escrito 
 
 
 
“1ª.- Para cando se ten previsto abrir a ampliación do ximnasio da Barcala?”. 
 
A Sra. presidenta intervén e manifesta que está enriba da mesa do arquitecto que se incorporou hai 
unha semana. 
 
 
 
“2ª.- Seguen coa teima de non cumprir a lei en canto ao uso do galego. Na campaña de recollida de 
alimentos, no que participou o concello, nos días 11 e 12 de outubro seguen a empregar o castelán. 
Quen revisa os textos? E como pensan mellorar a situación?”. 
 
A Sra. presidenta intervén e pide desculpas; di que non volverá ocorrer. 
 
 
 
“3ª.- A colocación dunha carpa substituíndo o pavillón do Graxal, chegado o tempo de choivas non 
parece a mellor solución. Como pensan dar verdadeira solución á comunidade escolar e veciñal?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que a opción provisional é instalar un toldo; que se redactou unha memoria asinada, retención crédito; 
para poder contratar. 
 
 
 
“4ª.- As nenas e os nenos da parroquia de Cambre teñen que ir xogar á pista do colexio ou ben ir detrás 
da igrexa, por non falar do parque que só ten o nome. Teñen previsto dotar dunha pista accesible para a 
xente miúda da capital do concello?”. 
 
A Sra. presidenta intervén e manifesta que se reforzará a iluminación da pista do Wenceslao Fernández 
Flórez. 
 
 
 
“5ª.- Cal é o importe das camisetas agasalladas á veciñanza polo Rock in Cambre?”. 
 
A Sra. presidenta intervén e manifesta que ningún importe; que foron doazóns de empresas. 
 
 
 
“6ª.- Respecto do Rock in Cambre, recibiron un convite para acudir tamén o servizo de ágape, do cal 
ficaron moi sorprendidos/as. Entenden que o persoal que trabilla arreo para o mesmo, ten que ter augas 
e bocadillos. Está xa regulado a cesión de local para a universidade de mayores?. Pero facer extensivo 
ese convite non lles parece de recibo. A canto suma o importe do ágape? Pensan seguir mantendo ese 
sistema nas vindeiras’”. 

A Sra. presidenta intervén e manifesta que no contrato, sobre 1.000 euros; que entre 100 e 150 
bocadillos foron doados por Vegalsa; e que isto foi soamente para os traballadores que participaron e 
para a Corporación; que non houbo invitacións extraordinarias, soamente Protección Civil, Garda Civil e 
Corporación. 
 
 
Preguntas de Alternativa dos Veciños presentadas por escrito 
 
 
“1ª.- Que programas e/ou actividades hai pensadas para o 25 N?”. 
 
A Sra. presidenta intervén e manifesta que unha lectura diante do concello. 
 
 
 
Rogo de UniónXCambre presentado oralmente 
 
- Gustaríalle coñecer toda a documentación correspondente desa doazón de camisetas para o Rock in 
Cambre. 
 
A Sra. presidenta intervén e manifesta que se dará traslado. 


